8. Die klippe
sal uitroep
Lukas 19:28-40

Jesus se teenwoordigheid is iets waaroor ons bly kan wees, en bly méét
wees.

Agtergrond en interpretasie
Hierdie verhaal lei die laaste Lydensweek in. Die Sondag waarop ons aan
die intog in Jerusalem dink, word Palmsondag genoem. Dit vind plaas net
voordat Jesus Jerusalem ingaan, net voor sy kruisiging en opstanding.
Terwyl Hy op pad was na Jerusalem vir die Paasfees, het Jesus die mense
in baie dorpe geleer en genees. Teen hierdie tyd het hy 'n groot aanhang
gehad en Hy was baie gewild.
D Mark Davis skryf oor Lukas 19:28-44 en 22:7-13:
... the preparations that Jesus directs for the entry into Jerusalem and
the paschal supper with his disciples. What is striking to me is how
Luke describes Jesus as being the “event planner” or “*community
organizer” of these events.

The events themselves are quite different. The entry into Jerusalem
is a large scale event, open to everyone with very little control over
who shows up and even less control over how the participants interpret
the moment. The last supper is a smaller event, with specific people
gathered and Jesus giving close attention to interpreting what the meal
means.

There are intriguing similarities and differences in how Jesus
orchestrates both events:

- He sends two of the disciples; anonymous in one case, Peter and
John in the other;

- Using two different command words for “go,” he instructs them
where to go;

(One pair goes to the next village; the other goes into “the city” of
Jerusalem);

- Using two different words for ‘tell,” He tells the sent ones what they
will find/see;

(One pair finds a tied-up colt; the other will be met by a man carrying
a jug of water);

- Using two different words for “say” (¢peite and Aéyel) he tells them
what to say;



- Using two different titles for himself (O kUpiog and 6 310aokaAog)
they act in his name;

- Those whom the pairs encounter go along — perhaps having been
pre-arranged;

- Each sent pair finds it exactly as Jesus said they would in parallel
comments:

19:32 ansAB0OvTEC d¢ oif ansoTaApévol sUpov Kabwe einev auToic.

Then having gone the ones he sent found just as he said to
them.

22:13a ansABovTeC d¢ eUpov KaBWwE €iprAKel auToic,
Then having gone, they found it just as he said to them,

What are we to make of these parts of the story of Jesus’ last week?
Perhaps the parallel accounts of event planning are Luke’s way of
assuring us that Jesus was acting deliberately, following an intentional
plan, rather than simply the victim of the events that followed ... (klem

bygevoeg).
http://leftbehindandlovingit.blogspot.com/2013/03/orchestrating-events.html

Enersyds kry ons die noukeurige beplande gebeure (“events”); andersyds
lees ons van die spontane, onbeheerste massabetrokkenheid van die
“hele skare juigende volgelinge” met die intog. Tussen hierdie twee “pole
van beheersd en spontaan loop die Lydensweg.

Jesus se beplande donkie-rit herinner ons aan Sagaria 9:9 - Hy is die
verwagte nederige koning. Hy is anders as gewelddadige konings wat
eerder met oorlogsperde geassosieer word. Hierdie beplande gebeure is 'n
sleutel om wat nou verder met Jesus gaan gebeur, te ontsluit. Dit is
spitstyd (Woord teen die Lig 1/2, bl 98).

In die gedeelte wat ons vir hierdie aanbieding kies, fokus ons net op

Jesus se goed-beplande intog en die spontane respons wat dit by die

skare uitlok. Weer eens is dit die Fariseérs wat nie hiervan hou nie en

wat wil hé Jesus moet die skare stilmaak. Hulle reaksie kontrasteer
met die reaksie van die skare. Waar Jesus werk, lok dit altyd reaksie
uit: Lofprysing of teenstand. Dis asof die verhaal ons intrek en vra aan
watter kant ons is. Die vorige perikoop oor die gelykenis van die goue
muntstukke, sluit af met 'n kras uitspraak: En daardie vyande wat nie
wou hé dat ek hulle koning moet wees nie, bring hulle en maak hulle
hier voor my dood. Die vraag: “Wil ek Hom as koning hé?” hang dus
eintlik oor hierdie verhaal.

n

Die verhaal maak dit duidelik dat Jesus se lof nie afhanklik is van ons
lofprysing nie. As die mense stilbly, sal daar ander maniere wees om Hom
te loof - selfs skynbaar dooie dinge soos die klippe sal uitroep. (Ongeag


http://leftbehindandlovingit.blogspot.com/2013/03/orchestrating-events.html

of dit die klippe langs die pad of die groot ingeboude klippe van die
tempel is.)

Jesus se lyding kom na vore in die trane wat Hy oor Jerusalem stort:
Die stad besef nie wat nodig is vir sy vrede nie, en word daarom
uitgelewer aan die “onvrede” of vyande. Hierdie verwysing van Lukas na
Jesus se hartseer oor Jerusalem sal later dien as 'n soort verklaring vir
wat met Jerusalem gebeur, en as waarskuwing om Jesus as Redder nie
mis te kyk nie.

Al sluit ons tekskeuse die reiniging van die tempel uit (dit word in 'n
ander siklus behandel), kan dit wees dat die skrywer van hierdie gedeelte
juis daarop wou wys dat Jesus op pad is tempel toe om daar in die
sentrum van die “geloofslewe” alles om te keer en te wys: Hier is groot
fout. Die bidplek is 'n rowersnes. Wanneer gelowiges se fokus so is (om
geld te maak, 'n rowersnes), kan hulle Jesus nie as Heer en Redder erken
nie.

Bybelgedeeltes en hoofgedagtes

Bybelgedeeltes Hoofgedagtes van die ontmoeting

Lukas 19:28-34 1. Jesus stuur twee dissipels om die donkie te
haal.

Lukas 19:35-38 2. Die skare volgelinge juig oor Jesus se koms.

Lukas 19:39-40 3. Sommige Fariseérs vra Jesus om die skare stil
te maak.

Uitkoms

1. Lofprysing: Gaan staan in die skare se skoene en loof Jesus saam met
hulle.

2. Troos: Hier is 'n boodskap wat nie stilgemaak kan word deur afgunstige
mense nie.

Hulpmiddels by die storie

1. 'n Witbord, swartbord of blaaibord.

2. Penne of bordkryt.

3. Reél vooraf om twee lofliedere wat almal (groot en klein) goed ken,
saam te sing by die “"Dink”-gedeelte. (*Loof Hom met die tromme” of
“Ek wil die Here loof” sal goed werk.)




Hulpmiddels vir kleingroepvaslegging

Junior kleingroep

Senior kleingroep

Bring saam

Bring saam

1. Penne, potlode, kryte en selfs
glinsterstof (“glitter”), verf en
vere.

2. 'n Klip met 'n mond daarop
geteken vir elkeen in die groep.

3. Sowat 10 stukkies papier of
vuurhoutjies vir elkeen vir die
speletjie by “Wegspring”.

4. Een of twee klein pryse vir die
wenners.

1. Mooi, skoon klippe van sowat 5
cm in deursnee.

2. Verf, gom, vere of glinsterstof
(“glitter”) om die klippe mee te
versier.

Voor die tyd

1. Maak vir elke groeplid 'n mooi

klip waarop jy klaar 'n groot, oop

mond geteken het.

2. Reél dat 'n ouer broer of pa die
donkie in julle toneelstuk kom
speel.




Die storie

Begin
Het daar al mense by julle kom kuier? Was dit lekker of was dit sleg?
(Gee vir die kinders kans om te antwoord.)

Soms kom kuier daar iemand by ons van wie ons baie hou. Dalk is dit
'n maatjie of 'n ouma of oupa. Dan kan ons nie wag dat hulle opdaag nie.
Ons dink die hele tyd aan die kuier en is baie opgewonde.

Maar soms kom kuier iemand vir ons wat ons hartseer of selfs bang
maak. Dit is nooit lekker nie.

Hoe sou jy gevoel het as Jesus gesé het Hy kom by jou kuier? Sou jy
opgewonde gewees het? Of sou jy bang gewees het? (Gee kans vir
antwoorde.)

Sé nou Jesus gaan vir jou kom kuier, hoe gaan jy jou voorberei? Wat
gaan jy doen? Kom ons beplan hierdie kuier. (Gee kans dat die kinders
voorstelle maak: skoonmaak, lekker eetgoed kry, ensovoorts. Skryf alles
op die bord neer.)

Kom ons lees nou 'n Bybelverhaal oor Jesus wat in 'n stad aangekom
het, en oor die mense se verskillende reaksies toe hulle Hom sien.

Hoor

> Moment 1: Lukas 19:28-34 - Jesus stuur twee dissipels om die
donkie te gaan haal

Hoe sou jy gevoel het oor die snaakse voorbereidings wat Jesus gevra het

sy dissipels moes tref? Wat sou jy gedink het daarvan dat Hy hulle

gestuur het om 'n donkie in die volgende dorp te gaan haal? (Laat die

kinders antwoord.)

Jesus het nie vir hulle geld gegee nie. Hy het ook nie vir hulle gesé met
wie hulle moes praat nie. Nee, hulle moes net die donkie gaan haal.

Party mense dink dit was so vreemd dat hulle wonder of die eienaar
van die donkie nie dalk geweet het Jesus sou iemand stuur om die donkie
te kom haal nie. Hulle sé dalk was die sin wat die dissipels moes sé - “Die
Here het hom nodig” — soos 'n kodewoord. Toe die eienaar dit hoor, het
hy geweet alles is reg. Hy kan maar die donkie laat gaan.

Ons weet nie presies hoe dit gebeur het nie, maar dit lyk of Jesus alles
baie goed beplan het. Jesus, wat die Ou Testament goed geken het, het
geweet wat in Sagaria 9:9 staan. (Sagaria is die tweede laaste boek van
die Ou Testament).

Lees Sagaria 9:9 en som vers 10 op.

Opmerking: Sagaria 9:9 voorspel die koms van 'n spesiale koning wat
op 'n donkie sou ry. Hierdie koning word in Sagaria gestel teenoor die
mense op hulle strydwaens en perde wat oorlog maak. Hierdie nuwe
koning sal vrede vir die nasies aankondig. Miskien kan ons ook iets aflei
uit die feit dat niemand nog ooit op hierdie jong donkie gery het nie. Dit
was h spesiale jong rydier vir die nuwe koning.



> Moment 2: Lukas 19:35-38 - Die skare volgelinge juig oor Jesus
se koms
Toe Jesus op die donkie in die stad aankom, het die mense gejuig. Hulle
was baie bly. Hulle het egter nog iets gedoen: Soos ons vandag 'n rooi
tapyt uitrol voor 'n baie belangrike persoon, het hulle van hulle klere
uitgetrek of groen takke afgebreek om voor Jesus neer te |€. Johannes
skryf dat die mense palmtakke geneem en Jesus daarmee
tegemoetgegaan het. Dit is hoekom die Sondag waarop ons aan hierdie
dag terugdink Palmsondag genoem word. Die mense het vir Jesus 'n groot
verwelkoming gegee.

Toe begin die mense sing en God uit volle bors prys. Hulle het Jesus
“Koning” genoem en woorde uit Psalm 118 gesing. In Psalm 118 sing die
psalmdigter oor iemand ('n koning) wat in die Naam van die Here vir 'n
groot fees na die tempel toe kom. Die mense het dus gesing en gedink:
Hier word dit nou waar. Die groot Koning kom tempel toe! Hulle was so
bly dat hierdie Jesus, wat so baie mense genees en allerhande
wonderwerke gedoen het, nou na Jerusalem gekom het.

Opmerking: Ons moet die frase "in die Naam van die Here” reg
verstaan. As jy iets "in iemand se naam” doen, beteken dit jy dra die
gesag van die persoon in wie se naam jy optree. As ons sé ons doen iets
of bid iets in die Naam van die Here, moet ons seker maak wat ons doen
of vra, val binne die wil van die Here. Dit is immers asof Hy self dit vra of
doen.

> Moment 3: Matteus 2:16 — Sommige Fariseérs het Jesus gevra
om die skare stil te maak
Nie almal was bly oor Jesus wat na Jerusalem gekom het nie. Daar was
sommige Fariseérs wat nie van Hom gehou het nie. Was hulle afgunstig
op Hom? Was hulle bang Hy is 'n vals profeet? Het hulle nie gehou
daarvan dat iemand uit 'n onbenullige dorpie soos Nasaret in hulle groot
stad belangrik word nie? Toe die mense Jesus begin loof en prys, het die
Fariseérs niks daarvan gehou nie.
Hulle vra toe vir Jesus om die mense stil te maak, maar Jesus het
geantwoord dat hierdie lofprysing nie stilgemaak kan word nie. As die
mense Hom nie loof nie, sou die klippe Hom loof.

Dink
(Wys vir die groep 'n klip.)

Kom ons raak baie stil en luister of die klip sing of roep. (Laat die
kinders stilbly en luister).

Wie hoor iets?

Niks?

Maar ons kan vir Jesus loof en prys. Kom ons doen dit nou.

(Sing nou saam die lofliedere wat jy gekies het.)



Leef
In hierdie verhaal sien ons weer twee groepe mense: Die een groep was
bly oor Jesus, en die ander groep was afgunstig op Hom.

Ek en jy is in die groep wat bly is oor Jesus. Daarom kan ons oral oor
Hom sing en praat. Ons kan altyd dink aan wat Jesus gesé het: As ons dit
nie doen nie, sal die klippe dit doen. Die lof wat Jesus toekom, kan tog nie
gekeer word nie. En ons is genooi om Hom te loof.

Gaan wees nou bly oor Jesus. Vind maniere en plekke om oor Jesus bly
te wees.



Idees vir voorskoolse groep

1. Gee vir elke kind 10 stukkies papier of vuurhoutjies. Laat hulle dan
“Klip-Papier-Skér” teen mekaar speel. Die klip is 'n gebalde vuis, die
skér twee vingers wat soos 'n skér knip, en die papier is 'n plat hand.
Laat die groep twee-twee teen mekaar speel. Jy as leier kan tot 3 tel
en dan moet die twee wat teenoor mekaar staan 'n klip, papier of skér
wys. Die skér wen die papier; die papier wen die klip, en die klip wen
die skér. Elke keer moet die verloorder vir die wenner n vuurhoutjie of
stukkie papier gee. Kyk wie die meeste kan kry in die tyd tot julle
beskikking. Wat van pryse vir die wenners? As dit iets is wat hulle met
die ander kan deel, sal dit soveel beter wees.

2. Laat die groep 'n partytjie vir Jesus se koms beplan en dan sommer
hulle plan uitvoer. Versier die lokaal, sorg vir eet- en drinkgoed en sing
'n paar liedjies. Speel dan partytjie-speletjies soos “musical chairs” of
“plak die donkie se stert vas”.

3. Kry 'n mooi skoon klip vir elke kind en help hulle om dit te versier of te
verf. Laat hulle dit huis toe neem om hulle te herinner dat ons vir
Jesus lofliedjies moet sing omdat klippe nie oor Hom kan sing nie.



Kleingroepvaslegging: Junior groep

Welkom

Groet almal vrolik en gee vir elkeen 'n klip waarop jy voor die tyd 'n groot,
oop mond geteken het. Die klip herinner hulle dat hulle deel is van die
groep mense wat vir God prys omdat Hy vir koning Jesus na ons toe
gestuur het.

Wegspring
Gee vir elke kind 10 stukkies papier of vuurhoutjies. Laat hulle dan “Klip-
Papier-Skér” teen mekaar speel. Die klip is 'n gebalde vuis, die skér twee
vingers wat soos 'n skér knip, en die papier is 'n plat hand. Laat die groep
twee-twee teen mekaar speel. Jy as leier kan tot 3 tel en dan moet die
twee wat teenoor mekaar staan 'n klip, papier of skér wys. Die skér wen
die papier; die papier wen die klip, en die klip wen die skér. Elke keer
moet die verloorder vir die wenner n vuurhoutjie of stukkie papier gee.
Kyk wie die meeste kan kry in die tyd tot julle beskikking.

Opmerking: Oorweeg dit gerus om pryse vir die wenners te gee. As
dit iets is wat hulle met die ander kan deel, sal dit soveel beter wees.

Werksaam
Lé die verhaal vas deur dit op te voer. Laat sommige van die groeplede
die dissipels wees, 'n volwasse man of broer van een van die groeplede
kan die donkie wees, en iemand kan Jesus wees. Laat die res dan die
skare en die Fariseérs wees.

Help die kinders om die volgorde van gebeure reg te kry en so6 die
verhaal te onthou.

Laat die groep nou in hulle werkboeke die doolhof voltooi deur die
donkie te help om by die palmtak uit te kom.

Wegstuur/Huisgeloof

1. Lees Psalm 118:19-21, 24-27 en dink saam oor Palmsondag. Hierdie
psalm laat ons dink aan iemand wat in die tyd van die Ou Testament
na die tempel gegaan het vir 'n fees. Praat saam oor hoe dit voel om
vir 'n erediens kerk toe te gaan.

2. Wys jou doolhof vir iemand en vertel vir hulle wat jy gedink het terwyl
jy die donkie se pad tot by die palmtak gevolg het.

3. Sing as huismense saam 'n lied, of lees saam die woorde van 'n
bekende loflied. Vertel vir mekaar wat dit vir julle beteken. Julle kan
ook na 'n CD luister en saam een van die liedjies daarop sing.

4. Plak prente oor die swaarkry wat oorlog en rusies meebring op julle
Lydenstyd-kalender. Voltooi die kalender in die tyd wat voorlé met
prente oor die natuur wat swaarkry en “siek” is (besoedel word), oud
word en doodgaan.



Kleingroepvaslegging: Senior groep

Welkom

Groet elkeen vrolik en gee vir elkeen 'n klip. Herinner hulle dat hulle
welkom is by die groep en deel is van die groep wat vir God prys omdat
Hy vir koning Jesus na ons toe gestuur het.

Wegspring
Gee vir elke kind 10 stukkies papier of vuurhoutjies. Laat hulle dan “Klip-
Papier-Skér” teen mekaar speel. Die klip is 'n gebalde vuis, die skér twee
vingers wat soos 'n skér knip, en die papier is 'n plat hand. Laat die groep
twee-twee teen mekaar speel. Jy as leier kan tot 3 tel en dan moet die
twee wat teenoor mekaar staan 'n klip, papier of skér wys. Die skér wen
die papier; die papier wen die klip, en die klip wen die skér. Elke keer
moet die verloorder vir die wenner 'n vuurhoutjie of stukkie papier gee.
Kyk wie die meeste kan kry in die tyd tot julle beskikking.

Opmerking: Oorweeg dit gerus om pryse vir die wenners te gee. As
dit iets is wat hulle met die ander kan deel, sal dit soveel beter wees.

Wonder

Dink met toe 0é oor die volgende vrae:

1. Hoekom was almal so bly om vir Jesus te sien?

2. Is jy ook bly oor Jesus en omdat Hy vandag by jou is?

3. Waarom was dit so belangrik dat die mense moes sing en God prys?
4. Kan ons stilbly oor Jesus? Hoekom, of hoekom nie?

5. Sal die klippe moet uitroep omdat ons stilbly oor Jesus?

Werksaam

1. Deel die groep in twee spanne op. Laat hulle dan die verhaal oorvertel.
Elke groep kry om die beurt 'n kans om een sin van die storie te vertel.
Elke groep wat 'n feit regkry, kry 'n punt. As hulle die verhaal in die
verkeerde volgorde vertel of 'n feit verkeerd weergee, trek 'n punt af.
Kyk wie die meeste punte het wanneer hulle die storie klaar vertel het.

2. Laat elkeen nou 'n klip neem en dit verf of versier. Hulle kan hulle
klippe saamneem huis toe om hulle te herinner aan vandag se verhaal
en aan die waarheid dat mense nooit sal ophou om Jesus te loof nie.
Daarvoor sal God sorg. Dit het nog altyd gebeur dat wanneer een
groep stil word, daar 'n nuwe lofsang van 'n ander groep in die wéreld
begin opklink. Die klippe herinner ons dat dit ons voorreg is om
lofliedere vir Jesus te sing.

Wegstuur/Huisgeloof

1. Lees Psalm 118:19-21, 24-27 en dink saam oor Palmsondag. Hierdie
psalm laat ons dink aan iemand wat in die tyd van die Ou Testament
vir 'n fees na die tempel gegaan het. Praat saam oor hoe dit voel om
vir 'n erediens kerk toe te gaan.



2.

3.

Wys jou versierde klip vir iemand en vertel vir hulle wat jy gedink het
terwyl jy dit versier het.

Sing as huismense saam 'n lied, of lees saam die woorde van 'n
bekende loflied. Vertel vir mekaar wat dit vir julle beteken. Julle kan
ook na 'n CD luister en saam een van die liedjies daarop sing.

. Plak prente oor die swaarkry wat oorlog en rusies meebring op julle

Lydenstyd-kalender. Voltooi die kalender in die tyd wat voorlé met
prente oor die natuur wat swaarkry en “siek” is (besoedel word), oud
word en doodgaan.



